
Pld e pcd – vinavant
fermas en ils parlaments

(anr) Era sche la Partida liberaldemo-
cratica (pld) e la Partida cristiandem-
cratica (pcd) han perdì fitg tar las
elecziuns chantunalas ils davos quat-
ter onns, èn ellas anc adina fermas en
ils parlaments dals chantuns. Las duas
partidas han bain pli paucs mandats che
la Partida populara svizra (pps), mo anc
adina dapli che la Partida socialdemocra-
tica (ps). Ils pli blers sezs han la Partida
verd-liberala (pvl) e la Partida burgais-
democratica (pbd) gudagnà ils davos
quatter onns.

Cun la tscherna dal cussegl grond
friburgais, dumengia passada, èn tuttas
legislativas chantunalas sa renovadas.
La pps ha 566 sezs en ils parlaments
chantunals (22,1 pertschient) dals to-
tal 2559 mandats en las legislativas da
25 chantuns (senza Appenzell dadens,
nua che las partidas na giogan nagina
rolla). 2007 aveva la pps anc 568 (21,1
pertschient) da tuts 2689 mandats en
ils parlaments chantunals. Cun la sepa-
raziun da la pbd da la pps ha tala den-
tant perdì sulet a Turitg dus mandats

e gudagnà tals en tut ils auters chan-
tuns.

La fusiun dals liberals cun ils liberal-
conservativs (FDP/Die Liberalen) n’è
betg sa pajada. Dapi 2007 han els perdì
prest dapertut ed han anc 552 (21,6 per-
tschient) – vers 23,6% l’onn 2007. –Tar
las grondas perdentas s’auda era la pcd.
Ella ha anc 476 mandats (18,6 per-
tschient) visavi 20,75% avant quatter
onns.

La ps ha bain perdì, mo tranteren era
pudì sa revegnir. En ils chantuns da Ba-
silea-Champagna, Tessin e Turitg ha ella
sis mandats damain, dentant gudagnà a
Lucern, Appenzell dador ed a Friburg en
tut otg sezs. Dapreschent dispona ella
anc da 449 (17,54 pertschient) visavi
19,9 pertschient l’onn 2007. – Ils verds
han en tut 201 mandats (7,85%). 2007
era i 7,4 pertschien.

Las grondas victuras èn la pvl e la pbd.
Ils verds-liberals han augmentà il dum-
ber da mandats da 10 sin 53. La pbd, sa
dividida da la pps, han cuntanschì en
curt temp 77 mandats (3%).

Da planiras psichedelicas e spundas poeticas
Casper Nicca ha publitgà in album excellent da rock rumantsch

DA BENEDETTO VIGNE

■ L’album è gia sortì avant intgins
mais –macunquai ch’el deriva dad ina
regiun fitg marginala ha’l zunt grev da
sa far valair en nossa rumantschia
campanilistica. E perquai questa re-
censiun relativ tarda. El deriva da
Schons, l’album. Quai porta gia da prin-
cipi in pèr obstachels, ins sto savair che
tains stat per temp, ch‘il gòld è il guaud
e tschisei vul dir qua si. In auter crap da
scarpetsch n’ha betg da far tant cun
l’idiom sutsilvan, el ha plitost da far cun
la lingua prosaica da Casper Nicca, che
para mintgatant da sa storscher cunter il
fluss da la musica. Ma vi da quai san ins
s’endisar. Sco er vi da la vusch da quel
trubadur blondin, ina vusch che prefere-
scha scutinar empè da sbragiar a la moda
dal solit rockadur.

Ma el è in rockadur, Casper Nicca da
Donat. Quai laschan resentir intgins
passadis en sias chanzuns, intgins cha-
vazzins che recloman la scenaria oramai
classica «rockusa»: il chantant è sin via
«cugl meas töff», sia «plata va anturn an-
turn», el «just wanna be free» ed envida
nus la finala a far «da hippies». I na va
dentant betg al musicist per congirar
nostalgias woodstockianas – er sche la
musica davostiers fa bainduras talas pre-
tensiuns.

Per l’ina è Nicca memia giuven per sa
siemiar dals onns sessanta americans, e
per l’autra sa fida el da las atgnas cuntra-
das. Danor ina regurdientscha concreta
ad in viadi canadais (en il toc «Prince
George B.C.») sa splegan las chanzuns
tuttas sin plazzas magicas en ils conturns

alpins – las «Arcas» da Cuira ch’han dà il
titel a l’ovra, il lai romantic da «Libi», las
spundas da la val che avran l’egliada sin
l’«artg da plievgia», gea, perfin il «gòld»
che stat nà sco culissa per in dischariel,
per in nausch siemi. Tut capita sin in-
tschess indigen, er ils pli bels muments
poetics. In da qua per quels da qua – quai
è il misteri dal bun rock rumantsch.

L’autra part dal misteri giascha en il
curaschi. Il curaschi da laschar d’ina vart
l’amaturissem e dad ir vias professiuna-
las. Casper Nicca ha desistì da sia veglia
gruppa-chasa HeavyTools – cun la quala

el aveva realisà inTopPop avant dus onns
– el ha er laschà d‘ina vart sia atgna ghi-
tarra ed ha engaschà ensemen cun ses
producentManfred Zazzi in triep sessiu-
nists da studio per registrar sia em-
prim’ovra da lunga durada.Tranter quels
Jean-Pierre von Dach, in ghitarrist capa-
vel da crear mintga tempra dumandada,
dal blues enfin tar il country, dal folk en-
fin tar il pop, dal lick claptonian enfin tar
il riff harrisonic.

Mintgatant lascha von Dach sa sur-
manar a veritablas erupziuns sonicas, a
wah-wahs e distorsiuns e tut la pirotecni-

ca ghitarristica, ed alura cuntanscha la
musica propi quellas planiras psichedeli-
cas, che la rendan eterna, senza cunfins
geografics u temporals. In’atmosfera che
vegn rinforzada en auters lieus tras la
flauta nunusitada da RomanWeissert. U
bain tras ils chors da Madeleine Rascher,
chors d’in’erotica angelica che fa vegnir
pel giaglina. In regal alternativ sut il pro-
xim pignol da Nadal, questas «Arcas» da
Casper Nicca.

Casper Nicca: Arcas (da retrair sur:
music@caspernicca.ch)

Casper Nicca ha
edì in album da
rock rumantsch.MAD

Forum da discussiun
Questa rubrica stat a dispusiziun a lec-
turas e lecturs per s’exprimer davart te-
mas actuals ebrisants.Las contribuziuns
ston esser signadas cun l’entir num e
s’abstegnair d’invectivas persunalas. La
Quotidiana publitgescha mo chartas da
lectur scrittas en rumantsch e fa sezza
naginas translaziuns.Vos resuns eVossas
reacziuns sin artitgels publitgads en La
Quotidiana pudais Vus trametter per e-
mail «redaktion-lq@suedostschweiz.
ch», per fax. 081 920 07 15 u per posta
a la Redacziun da La Quotidiana, Via
Comerciala 22, 7007 Cuira.

